
1 MATSENO  

KA GE ditokelo tša bodumedi di filwe go dikarolo ya 15 le ya 31 tša 
Molaotheo wa Repabliki ya Aforika Borwa, 1996. 

(i) Karolo ya 15 (1) e re: Mang le mang o na le tokelo ya tokologo ya 
letswalo, bodumedi, maikutlo, tumelo le kgopolo. 

(ii) Karolo ya 31 (1) e re: Batho ba e lego ditho tša setšhaba sa setšo, 
bodumedi goba sa leleme ga ba swanela go ganetšwa tokelo, le maloko 
a mangwe a setšhaba seo (a) go ipshina ka setšo sa bona, go latela 
bodumedi bja bona le go šomiša leleme la bona; le (b) go hloma, go 
itswalanya le go lota setšo, bodumedi le ditlemagano le mekgatlo e 
mengwe ya setšhaba.   

 

GAPE LE KA Khomišene ya Tšwetšopele le Tšhireletšo ya Ditokelo tša 
Ditšhaba tša Setšo, Bodumedi le Maleme (Khomišene ya CRL) e hlomile 
Komiti go ya ka Karolo ya 22 ya Molao wa 19 wa 2002. Komiti ya Karolo 22 
ya Lekala la Bokriste e hlomilwe go phethagatša maikarabelo a yona, go 
bea maemo a taolo ya maleba ya dikereke ke batho bakeng sa batho, le go 
tšwetša pele le go thekga ditaelo tša Molaotheo wa Repabliki ya Aforika 
Borwa le Mangwalo a Makgethwa, moo Moapostola Petro a šomišwago 
bjalo ka mohlala go 1 Petro 5:2-3. 

"Dišang mohlape wa Modimo wo le nago nawo; Le se dire ka go 
gapeletšwa, e be ka go ithapa; e sego ka go ipabalela, e be ka 
pelo ye e ratago; 3e sego ka go re le babuši ba diphuthego; a e 
be ka go re le baetapele ba mohlape.” 

GAPE KA GE badudi ba Repabliki ya Aforika Borwa ba fapafapana ka 
ditumelo le mekgwa ya setšo, polelo le bodumedi, gomme ba šireleditšwe 
ka botlalo ke tokelo ya Molaotheo ya tokologo ya bodumedi, tumelo le 
maikutlo. 

LE GE GO LE BJALO tiišetšo goba kgopolo ye e fošagetšego ya gore 
tlhako ya bjale ya molao ga se ya lekana go šomana le mehuta ka moka ya 
bosenyi le ditlaišo ka gare ga kereke.   

LE GE GO LE BJALO gore mokgwa ofe goba ofe wa go laola lekala la 
Bokriste, go akaretšwa go itaola, o šomišwa bjalo ka setšhošetši sa go bjala 
poifo le go oketša bobe go lebantšwe Komiting ya Karolo 22. 

KA GONA Molaokakanywa wo wa Tlhako ya Taolo ya Lekala la Bokriste ka 
Repabliking ya Aforika Borwa o a phatlalatšwa, ka tlase ga taolo ya Molaotheo 
le Molao wa Khomišene ya Tšwetšopele le Tšhireletšo ya Ditokelo tša Setšo, 
Bodumedi le Maleme, 2002 (Molao wa 19 wa 2002), o tsenya morero wa wona 
ka gare, kudu mabapi le tlhahlo ya go obamela bodumedi bja Kereke le kgalemo 
le tlhahlo ya boetapele bja Kereke le maloko, go netefatša tšhireletšo ya maleba 
ya Molaokakanywa wa Ditokelo tša batho. E na le dikarolo tše di latelago: 
Setlogo, Tlhaloso ya Bothata, Melao ya Tlhahlo, Methopo ya Motheo ya Tlhako, 
Ditšhupatsela tša Molao wa Boitshwaro, Setatamente sa Thekgo le Mafelelo. 

2 MOTHEO WA MOLAOKAKANYWA 

2.1 Khomišene ya CRL, go ya ka Karolo ya 22 ya Molao wa Tšwetšopele le 
Tšhireletšo ya Ditokelo tša Setšo, Bodumedi le Maleme wa 2002 (Molao wa 19 
wa 2002), e hlomile Komiti ya Nakwana ya Lekgotla la Bokriste yeo e bopilwego 
ke baemedi ba mekgatlo e megolo ka gare ga lekala la Bokriste. 

2.2 Komiti ya Nakwana ya Karolo ya 22 e tseba ebile e amogela pego ya Khomišene 
ya CRL mabapi le ditiragalo tša tlaišo ka gare ga dikereke, yeo e ilego ya 
romelwa Palamenteng ka 2017. Gape e lemoga ditšhišinyo tša Komiti ya 
Potefolio ya Palamente tša 2018 tšeo di ilego tša hlohleletša go hlongwa ga 
Komiti ye ya Karolo ya 22 le kopano ya bosetšhaba ya ditherišano yeo e ilego 
ya swarwa ka 2019.  

2.3 Komiti ya Nakwana ya Karolo ya 22 e na le maikarabelo a go swara ditherišano 
le mafapha ka moka a Bokriste le mekgatlo nageng ka moka mabapi le tlhabollo 
ya sebopego sa molao seo se tla akaretšago: 

(a) Go hloma Lekgotla la Maitshwaro le Maikarabelo la Lekgotla la 

Bokriste leo le emelago dikereke tša mehutahuta ka moka; 

(b) Ngwadišo ya mafapha goba dihlongwa tša lekgotla la Bokriste go ya ka 

mafapha le dikereke tša mehutahuta tša bodumedi; 

(c) Ngwadišo ya bašomi ba lekala la Bokriste go ya ka 

mafapha/dihlongwa tša bodumedi tše di fapanego; le 

(d) Tlhabollo ya Khoutu ya Maitshwaro/Boitshwaro bakeng sa bašomi ka 

moka ba lekgotla la Bokriste. 

3 SETATAMENTE SA GO TLHALOSA BOTHATA 

3.1 Le ge go lemogwa phapano ya dikereke tšeo ditheilwego ka molao, 
ditlhalošokakaretšo tše di fapanego tša Mangwalo a Makgethwa, tše dingwe tša 
dikereke di šomiša phapano ye go nyatša, go tšhošetša le go nyefola ba 
bangwe. Se se dira gore kereke e palelwe ke go bolela ka lentšu le tee ge e 
lwantšha maitshwaro ao a sa lokago le ao a sa amogelegego. 

3.2 Go gana go itaola ga mekgatlo ya kereke, yeo e theilwego godimo ga go se 
kwešiše ditokelo tša molaotheo tša Aforika Borwa tša batho le ditokelo tša 
sehlopha tša go ithulaganya ka boithaopo go ya ka tumelo le ditumelo tša bona. 
Se se šomišwa go timetša badumedi ka kgahlanong le taolo ya bodumedi ke 
mmušo yeo e se nago motheo ebile e sa dumelelane le Molaotheo. 

3.3 Go hloka maemo le melawana ya ngwadišo goba netefatšo go thibela dikereke 
go hwetša tsela ye e swanago ya go rarolla ditlhohlo tša maitshwaro le 
boitshwaro ka gare ga lekala la Bokriste. 

3.4 Go hloka taolo go feleletša ka go hlongwa ga dikereke ntle le melawana ye e 
laolago tshepedišo ya tšona. Se se bea boiketlo bja semoya bja badudi kotsing 
le go fokotša boemo bjo bo tiilego bja ekonomi ya naga ka lebaka la go tšwa ga 
tšhelete ka tsela ye e sego molaong le tšhomišo ya dilo tše di tagago. 

3.5 Go bonagala mokgwa wo o golago wa go fetola dikereke mafelo a kgwebo go 
e na le go kgotsofatša dinyakwa tša semoya tša batho. 

3.6 Batho ba se nago molato, kudukudu bao ba lego maemong a boima a bophelo 
goba badiidi, batho ba ba phelago ka bogolofadi le bao ba nago le malwetši ao 
a sa folego, ba šomišwa gampe ka go holofetšwa phodišo le katlego. 

3.7 Tlaišo ya maloko a dikereke e atile kudu, moo ba bangwe ba fepšwago dilo tše 
kotsi, diphoofolo tše di sa hlwekago le dilo tše dingwe tše di sa lewego ke batho, 
ka leina la phodišo le topollo. 

3.8 Go se kgotlelelane ga bodumedi, kgethollo ye e sa lokago le go hloka tlhompho 
ya phapano ya batho di šetše di fetogile selo sa ka mehla. Mekgatlo ye mengwe 
ya Bokriste e tlwaetše go nyatša le go hloka tlhompho go dikereke tše dingwe 
ka maikemišetšo a go thopa maloko go tšwa go tšona. Ka mo go swanago, 
mekgahlo ye mengwe e kgetholla dihlopha tše dingwe tša batho ka lebaka la 
kamano ya bona le ditumelo goba dikereke tše itšego.  

4 MELAO YA TLHAHLO 

Tlhako ye e hlomilwe bakeng sa setšhaba sa Bokriste sa Aforika Borwa ke 
maAforika Borwa. Morero wa yona o mogolo ke go tšwetša pele setšo sa go ba 
pepeneneng, boikarabelo, le boetapele bja boitshwaro ka gare ga mekgatlo ya 
Bokriste, ka go realo e tiiša bohlatse bja bona bja boitshwaro le go tshepa ga 
setšhaba. E agilwe godimo ga melao ya motheo ye e latelago yeo e hlahlago: 

Go Ipuša ka Boikarabelo: Go Ipuša ka Boikarabelo: 
Tlhompho ya go ikemela ga dithuto le tokologo ya bodumedi, 
yeo e leka-lekanego le boikgafo bja boithaopo bja go ipuša ka 
boitshwaro. 
Botshepegi: Go thekga ditekanyetšo tše di phagamego kudu 
tša boitshwaro le maitshwaro medirong ka moka. 
Ponagatšo: Go šoma ka mokgwa wo o bonagalago le wo o 
lego pepeneneng gore maloko le setšhaba ba kgone go 
kwešiša tshepedišo ya mokgatlo. 
Maikarabelo: Go ikemišetša go amogela maikarabelo a ditiro 
tša motho go maloko, bakgathatema, setšhaba ka bophara le 
balaodi ba mmušo. 
Tirelo: Boikgafo bja go hlokomela bophelo bjo bobotse bja 
maloko le tlhabollo ya ekonomi ya leago ya ditšhaba ka Aforika 
Borwa. 
Go Naganela ba Bangwe: Go amogela le go hlompha 
mekgatlo ya Bokriste ya mehutahuta go sa šetšwe bogolo bja 
yona, lefelo leo e lego go lona, maemo a ekonomi le setšhaba, 
maemo a thuto ya maloko a yona goba mohuta wa yona, ekaba 
ya setšo goba ya sebjalebjale. 
 

5 METHEO YE MEGOLO YA MOLAOKAKANYWA 

Molaokakanywa wo o theilwe godimo ga metheo ye meraro ye bohlokwa yeo e 
šomago mmogo, e lego: Taolo ya ka Gare le Maikarabelo, Khoutu ya Maitshwaro 
le Boitsebišo, le Kobamelo ya Molao le Melawana. 

5.1 Taolo ya ka Gare le Maikarabelo 

Go netefatša taolo ye botse ya ka gare, mokgatlo o mongwe le o mongwe wa 
Bokriste wo o tšeago karolo o swanetše go amogela le go šomiša dibopego le 
ditshepedišo tše di latelago: 

5.1.1 Molaotheo 

5.1.1.1 Mokgatlo wa bodumedi goba kereke ye nngwe le ye nngwe e swanetše go 
ba le molaotheo wo o ngwadilwego gabotse le wo o hlakilego, wo o 
hlalošago metheo ya mokgatlo, mokgwa wa borapedi, maikemišetšo, pono, 

dinyakwa tša boleloko, dibopego tša boetapele le taolo, go akaretšwa 
mekgwa ya go kgetha baetapele, mešomo le maikarabelo a bona, taolo ya 
ditšhelete le dikopano tše bohlokwa tše bjalo ka kopano ya ngwaga le 
ngwaga ya maloko. 

5.1.1.2 Molaotheo o swanetše go hlaloša ka go lebanya ditshepedišo tša go kgetha 
le go tloša baetapele le maloko a dibopego tša taolo.    

5.1.1.3 Dikereke di hlohleletšwa go hlama melawana yeo e sepelelanago le 
melaotheo ya tšona le ditshepedišo tša tšona. 

5.1.2 Maikarabelo a Ditšhelete le Ponagatšo 

5.1.2.1 Dipego tša Ditšhelete tša Ngwaga: Dihlongwa di swanetše go lokiša dipego 
le ditatamente tša ditšhelete ngwaga ka ngwaga. 

5.1.2.2 Kamogelo ya Tekanyetšo ya Ditšhelete: Sebopego sa taolo se swanetše go 
amogela tekanyetšo ya ditšhelete, gomme diphapano tše kgolo di 
swanetše go hlalošwa le go ngwalwa fase. 

5.1.2.3 Go utolla Tshedimošo: Dipego tša ngwaga di swanetše go hwetšagala go 
dibopego tše di amegago.  

5.1.2.4 Karoganyo ya Mešomo: Go swanetše go netefatšwa gore ga go motho o 
tee yo a nago le taolo ka moka godimo ga ditirišano tša ditšhelete. Ka 
mohlala, motho yo a dumelelago tefelo ya tšhelete ga a swanela go ba yena 
a e ngwalago goba a e rekhotago. 

5.1.2.5 Go utolla Letseno: Methopo ka moka ya letseno e swanetše go utollwa ka 
botlalo.. 

5.1.3 Dikereke tše di Theilwego ke Badudi ba Dinaga tše Dingwe le Mekgatlo 
ya Dinaga tše Dingwe  

5.1.3.1 Maloko ao a thomago kereke a swanetše go ba maemong a mabotse ka 
dinageng tša bona tša setlogo le ka Aforika Borwa, se se ra gore a 
swanetše go ba le phasepoto ya semolao, a be gona ka molao mo AfOrika 
Borwa, a se be le rekoto ya bosenyi gomme a latele melao ya motšhelo, 
gare ga dinyakwa tše dingwe. 

5.1.3.2 Badudi ba dinaga tše dingwe ba tla dumelelwa go hloma makala ka 
Repaboliking fela ge ba na le setheo sa Bokriste seo se amogelwago 
nageng ya bona ya tswalo. 

5.1.3.3 Lekala la taolo la kereke ya selegae le tla bopša ke bontši bja maloko a 
Aforika Borwa go feta badudi ba dinaga dišele. 

5.2 Khoutu ya maitshwaro le boitsebišo 

5.2.1  Dihlongwa ka moka di swanetše go hlama Khoutu ya Maitshwaro le Boitsebišo, 
yeo badiri le maloko ka moka ba tla ikgafago go e latela le go e hlompha. 

5.2.2 Bonyenyane, Khoutu ye ya Maitshwaro e swanetše go laela gore maloko ka 
moka, go akaretšwa bao ba lego maemong a boetapele le badiri: 

5.2.2.1 ba dire ka botshepegi, go botega le kwelobohloko maphelong a bona a 
phatlalatša le a sephiri;  

5.2.2.2 ba efoge maitshwaro afe goba afe ao a ka senyago leina la mokgatlo 
goba la setšhaba sa Bokriste ka kakaretšo. 

5.2.2.3 ba efoge maitshwaro a thobalano ao a sa amogelegego, tšhomišokgape 
goba tlaišo ya mohuta ofe goba ofe. 

5.2.3 Baruti le baetapele ba bodumedi ba swanetše go boloka mellwane ya 
boitsebišo ge ba šomišana le maloko a dikereke, kudukudu bana le batho ba 
bagolo bao ba lego maemong a kotsi. 

5.2.4 Bao ba lego maemong a maatla ga ba swanela go diriša maemo a bona go 
ikhola ka noši. 

5.2.5 Maloko a swanetše go efoga thulano ya dikgahlego, gomme ge go na le 
kgonagalo ya thulano ye bjalo, e swanetše go tsebišwa sebopego sa taolo. 



7 
 

5.2.6 Ponagatšo e swanetše go bolokwa medirong ka moka ya kgoboketšo ya 
ditšhelete, gomme morero wa ditšhelete tšeo di kgobokeditšwego o swanetše 
go hlalošwa gabotse. 

5.2.7 Tshedimošo yeo e abelanwago maemong a tlhokomelo ya semoya goba boeletši e 
swanetše go bolokwa e be sephiri, ntle le ge molao o nyaka gore e begwe, bjalo ka 
ditiragalo tša tlaišo ya bana goba ge go na le tšhošetšo ya nnete ya kotsi. 

5.2.8 Go swanetše go ba le boikgafo bja go swara batho ka moka ka seriti le tlhompho 
go sa šetšwe morafe, bong, setlogo sa bona goba maemo a bona a ekonomi le 
setšhaba. 

5.3 Kobamelo ya Molao le Taolo 

5.3.1 Mekgatlo yeo e tšeago karolo e swanetše go ikgafa go šoma go ya ka melao ya Aforika 
Borwa.  

5.3.2   5.3.2 Mekgatlo ya lekala la Bokriste e swanetše go ingwadiša bjalo ka: Mokgatlo wo 
o sa Direng Poelo (NPO) Lefapheng la Tlhabollo ya Leago; Goba bjalo ka Khamphani 
ye e sa Direng Poelo (NPC) go Khomišene ya Dikhamphani le Thepa ya Bohlale 
(CIPC); Goba ka fase ga sebopego se sengwe le se sengwe seo se amogelwago ke 
molao. Kgato ye e bohlokwa bakeng sa go aga tshepo le botshepegi. 

5.3.3 Go kgothaletšwa go ingwadiša le SARS bjalo ka Mokgatlo wa Mehola ya Setšhaba (PBO) 
gore go kgonege go ntšha dirasiti tša dikabelo tšeo di ka fokotšago motšhelo go ya ka 
Karolo ya 18A. 

5.3.4 Dihlongwa di swanetše go latela melao ka moka ya motšhelo, go akaretšwa 
PAYE ya bašomi le VAT moo e šomago gona. 

5.3.5 Direkhoto tša ditšhelete tše di nepagetšego di swanetše go bolokwa 
bonyenyane mengwaga ye mehlano bjalo ka ge molao o nyaka. 

5.3.6 Go swanetše go latelwa: Molao wa Mabaka a Motheo a Mošomo (Basic 
Conditions of Employment Act); Molao wa Dikamano tša Mošomo (Labour 
Relations Act); Molao wa Tekatekano Mošomong (Employment Equity Act). 
Bašomi ka moka ba swanetše go fiwa dikonteraka tša mošomo. 

5.3.7 Go swanetše go netefatšwa gore meago ka moka e latela maemo a kakaretšo 
a maphelo le polokego. 

5.3.8 Go swanetše go šomišwa Pholisi ye e Tiilego ya Tšhireletšo ya Bana yeo e 
akaretšago tlhahlobo ya maleba ya badiri le baithaopi bao ba šomago le bana 
le batho bao ba lego maemong a kotsi, go ya ka Rejistara ya Bosetšhaba ya 
Tšhireletšo ya Bana. 

5.3.9 Go swanetše go latelwa Molao wa Tšhireletšo ya Tshedimošo ya Motho 
(POPIA) ka go kgoboketša, go boloka le go diriša tshedimošo ya maloko le 
bafani ka mokgwa wa maikarabelo. 

5.3.10 Diphemiti tše di nyakegago goba disetifikeiti tša tumelelo ya go diriša meago di 
swanetše go hwetšwa go balaodi ba selegae. Balaodi ba swanetše go fana ka 
thekgo ye e swanetšego moo go nyakegago. 

6 PHETHAGATŠO YA MOLAOKAKANYWA 

Go netefatša gore moralo wo o šoma gabotse ebile o fihlelela maikemišetšo a wona, 
go tla hlongwa mokgatlo wa bosetšhaba wo o ikemetšego wo o tla hlokomelago 
tiragatšo ya wona. 

6.1 Lekgotla la Bokriste la Maitshwaro le Maikarabelo (CPCEA) 

6.1.1 Lekgotla la Bokriste la Maitshwaro le Maikarabelo (Christian Practice Council for Ethics 
and Accountability – CPCEA) le tla šoma bjalo ka mokgatlo wo o ikemetšego wo o 
bopilwego ke baetapele ba Bokriste bao ba hlomphegago go tšwa ditheong tše di 
fapanego, gammogo le ditsebi tša Bokriste tša molao, ditšhelete le maitshwaro. 
CPCEA e tla tšea karolo, moo go swanetšego, ka Lekgotleng la Badiri ba Bodumedi 
leo le tla hlomwago ke CRL, go ya ka Melawana ya Tshepedišo ya Komiti ya Karolo 
ya 22. 

6.1.2 Mešomo ya Lekgotla e tla akaretša, eupša e sa felele go tše di latelago:   

6.1.2.1 Go boloka retšistara ya setšhaba ya mekgatlo ya Bokriste yeo e 
amogetšego moralo wo ka boithatelo gomme ya netefatšwa ka fase ga 
wona. 

6.1.2.2 Hlama ditlhahlo tše di tseneletšego gammogo le didirišwa tša go tlhohleletšo 
go thuša mekgatlo go phethagatša molaokakanywa wo ka katlego. 

6.1.2.3 Fana ka tlhahlo mabapi le taolo ya mekgatlo, taolo ya ditšhelete, le maitshwaro 
a boitshwaro a maleba. 

6.1.2.4 Go amogela le go nyakišiša ka sephiring dingongorego tšeo di 
lebantšwego go mekgatlo ya maloko mabapi le go tlolwa ga moralo wo. 

6.2 Setifikeiti le “Leswao la Maemo a Mabotse”  

6.2.1 Mekgatlo yeo e kgonago go bontšha kobamelo ya maemo a moralo wo (ka 
mohlala ka go romela melaotheo ya yona, melawana ye e amogetšwego le 
bohlatse bja kobamelo ya dinyakwa tša ngwaga le ngwaga tša mmušo tše bjalo 

ka NPO le motšhelo) e tla fiwa: “Leswao la Maemo a Mabotse” (Seal of Good 
Standing) ke CPCEA. 

6.2.2 Leswao le le tla šoma bjalo ka leswao la setšhaba leo le bontšhago boikgafo 
bja mokgatlo go maikarabelo le maitshwaro a mabotse. Le tla thuša maloko a 
dikereke, bafani le bathekgi go dira diphetho tše di nago le tsebo mabapi le 
mekgatlo yeo ba nyakago go dirišana le yona goba go e thekga. 

6.3 Tharollo ya Dingangišano le Dikotlo 

6.3.1 CPCEA e tla hloma tshepedišo ye e lokilego, ye e pepenenego le ye e botegago 
ya go rarolla dingongorego le dingangišano. 

6.3.2 Dikotlo tša go se obamele molaokakanywa wo di ka akaretša: Go laela mokgatlo 
go tšea magato a go lokiša diphošo; Go emiša Leswao la Maemo a Mabotse 
ka nakwana; Go tloša mokgatlo lenaneong la mekgatlo ye e netefaditšwego; 
Go tsebiša setšhaba ge tlolo e le ye kgolo goba e boeletšwa gantši. 

 

7 MAFELELO 

7.1 Molaokakanywa wo wa boitaolo wo e sa le sengwalwa sa mathomo ga se wa 
taolo ya bodumedi ke mmušo. Ke kgato ya boikgethelo le ya boithaopo yeo e 
tšerwego ke setšhaba sa Bokriste go šireletša botshepegi bja sona, go 
tsošološa le go matlafatša tshepo ya setšhaba, le go netefatša gore se tšwela 
pele e le maatla a go dira botse setšhabeng sa Aforika Borwa. Ka go amogela 
Molaokakanywa wo, mekgatlo ya Bokriste e tiišetša gore tumelo ya nnete ga e 
bontšhwe fela ka thero, eupša gape ka maitshwaro a a theilwego godimo ga 
melao ya motheo le maikarabelo. 

7.2 Molaokakanywa wo o šišinywago wa boitaolo wa Aforika Borwa o bohlokwa 
kudu ebile o sepelelana le mekgwa ye mebotse ya boditšhabatšhaba, mola o 
sa dutše o rulagantšwe go swanela maemo a Aforika Borwa. 

7.2.1 Go Efoga Maemo a Feteletšego: Molaokakanywa wo o tšea tsela ya magareng 
ga mehlala yeo e nago le taolo ye nnyane eupša e na le dikotsi tše kgolo, le 
mehlala yeo e laolwago kudu ke mmušo. 

7.2.2 Molaokakanywa wa boitaolo wo o akanyeditšwego o ekiša dinaga tše di etilego 
pele, ka go gatelela ponaletšo, pušo le taolo, gammogo le boikarabelo ka 
“Leswao la Boemo bjo Bobotse”. 

7.2.3 Go Tšea Magato ka Pela le ka Tlhokego: Go na le mokgwa wo o bonagalago 
wa lefase ka bophara wa go oketša boikarabelo. Ka go itaola ka mokgwa wo 
o tiilego, mekgatlo ya Bokriste ya Aforika Borwa e ka etelela pele, ya šireletša 
boipušo bja yona, le go aga leswa tshepo ya setšhaba. 

7.2.4 E rarolla Dikgeo tše Bohlokwa: Molaokakanywa wo o lebantšha kudu Khoutu 
ya Maitshwaro le Tšhireletšo ya Bana, tšeo di lebanyago ka thwii mabaka ao 
a tlwaelegilego kudu a go palelwa ga dihlongwa lefaseng ka bophara, ka gona 
ga se sedirišwa sa kobamelo fela, eupša ke mokgwa wa bohlokwa wa taolo 
ya dikotsi le wa go boloka botshepegi bja maitshwaro. 

8 TLHALOŠO YA MAREO 

 

Mekgatlo ya 
Bokriste 

Sehlopha sa mekgatlo seo se bopilwego godimo ga 
ditumelo tša Bokriste tše di abelanwago, ka maikemišetšo a 
go tšwetša pele tumelo goba go hlankela ba bangwe ka 
melaometheo ya yona. Se akaretša dihlongwa tša go 
fapafapana tše bjalo ka dikereke, ditirelo tša bodiredi le 
mekgatlo ye mengwe, tšeo di kopantšwego ke tumelo eupša 
di fapana ka sebopego, pušo le taolo, mekgwa ya tšhomišo, 
kobamelo, tirelo le mediro. Ka mehla di ikemišeditše go 
phela le go bontšha lerato le dithuto tša Jesu mo lefaseng. 

Lekala la Bokriste  Le šupa dikereke tša go fapafapana, ditumelo tša Bokriste, 
le mekgatlo yeo e lego ka gare ga Bokriste. 

 

Lekgotla la 
Maitshwaro le 
Maikarabelo la 
Lekala la Bokriste 

Lekgotla leo le hlomilwego bakeng sa Lekala la Bokriste go 
hlama molaokakanywa wa boitaolo wa maitshwaro le 
boikarabelo bja badiredi go ralala le dikereke le ditumelo ka 
moka tša Lekala la Bokriste. 

Komiti ya Nakwana 
ya Karolo ya 22  

Komiti ya nakwana yeo e hlomilwego ke Khomišene ya 
Aforika Borwa ya Tšwetšopele le Tšhireletšo ya Ditokelo tša 
Ditšhaba tša Setšo, Bodumedi le Maleme go rarolla 
tšhomišompe, go tšwetša pele boikarabelo, le go hlama 
boitaolo ka gare ga lekala la bodumedi la Bokriste, ka go 
hlama dikhoutu tša maitshwaro. 

Boitaolo Ditlhahli, maemo le dikhoutu tša maitshwaro tšeo di 
hlametšwego go tšwetša pele mekgwa ye mebotse, go 
netefatša boikarabelo le go godiša tshepo ya setšhaba, tšeo 
di hlamišitšwego, di thekgilwego le go phethagatšwa ke 
lekala la Bokriste. 

TLALELETŠO A: LENANEO LA TSELA LE TSHEPEDIŠO YA DITHERIŠANO 
MABAPI LE MOLAOKAKANYWA WO O AKANYEDITŠWEGO WA BOITAOLO 
WA LEKALA LA BOKRISTE 

Komiti ya Karolo ya 22 e tla tšea karolo ditherišanong tša bosetšhaba le 
bakgathatema ba go fapafapana, ka go diriša mekgwa ye mentši, go kgoboketša 
maikutlo le ditshwayotshwayo tša bona pele ga ge e phethagatša Molaokakanywa 
wa Boitaolo wa Lekala la Bokriste. 

Bakgathatema bao ba tla boledišanwago le bona ba akaretša: 

1. Mekgatlo le dihlongwa tša Bokriste tšeo di emelago dikereke le mekgatlo ye 
mengwe ya Bokriste 

2. Baetapele ba Setšo 

3. Baetapele ba dikereke tša go fapafapana tša Bokriste  
4. Baruti ba mekgatlo ya borwarre le baruti ka bomong 

5. Maloko a Bokriste gammogo le batho bao ba phologilego tlaišo le tšhomišompe 

6. Dihlongwa tša Kgaolo ya 9 tše di amegago (mohlala, Khomišene ya Tekatekano 
ya Bong le Khomišene ya Ditokelo tša Botho) 

7. Dikgoro tša Mmušo tše di amegago (mohlala, Kgoro ya Pušo ya Tšhomišano le 
Merero ya Setšo (COGTA) le Kgoro ya Merero ya Selegae). 

8. Setšhaba ka kakaretšo 

9. Go lekanyetša le go bapetša le dihlongwa tše di amegago (bjalo ka Khansele ya 
Ditsebi tša Maphelo le Mokgatlo wa Molao). 

10. Go dira papetšo ya mekgwa ye mebotse yeo e šomišwago dinageng tše dingwe. 

11. Ditherišano tša Thutatumelo le Ditherišano tša Molao (le barutegi le ditsebi tša 
molao). 

12. Go phethagatša pego le tlhagišo yeo e tlago go tšweletšwa go Komiti ya Potefolio 
ya Palamente. 

13. Go hloma Khansele ya Lekala la Bokriste ya Maitshwaro le Boikarabelo. 


